
MOLTAÍ

Iarrann an Coiste um Ghnóthaí Dlíthiúla ar an gCoiste um Chultúr agus um Oideachas, mar 
an coiste atá freagrach, na moltaí seo a leanas a ionchorprú ina thairiscint i gcomhair rúin:

1. á chur i bhfios go láidir a thábhachtaí go straitéiseach atá úsáid na hintleachta saorga 
(AI) agus na dteicneolaíochtaí gaolmhara, agus á chur i bhfáth nach mór an cur chuige 
Eorpach i ndáil leis sin a bheith dírithe ar an duine ionas go mbeidh an intleacht shaorga 
ina hionstraim i seirbhís daoine agus sa leas coiteann, lena gcuirtear le leas ginearálta na 
saoránach, lena n-áirítear in earnálacha an chlosamhairc, an chultúir agus an oideachais; 
á chur i bhfios gur féidir le IS tacú le cruthú inneachair sna hearnálacha sin; á chur i 
bhfáth gur féidir leis an intleacht shaorga tacú le cruthú inneachair in earnálacha an 
oideachais, an chultúir agus an chlosamhairc, taobh le taobh le hardáin oideachais agus 
faisnéise, lena n-áirítear cineálacha éagsúla réad cultúrtha agus an iliomad foinsí sonraí; 
ag tabhairt dá haire go bhfuil baol ann go sárófar na cearta maoine intleachtúla (CMI) 
nuair a bhítear ag cumasc IS agus teicneolaíochtaí éagsúla le foinsí éagsúla (doiciméid, 
grianghraif, scannáin) chun feabhas a chur ar an gcaoi ina ndéantar na sonraí sin a 
thaispeáint, ina ndéantar taighde orthu agus ina ndéantar iad a amharcléiriú; á iarraidh 
go n-úsáidfí IS chun ardleibhéal cosanta CMI a áirithiú laistigh den chreat reachtach atá 
ann faoi láthair, mar shampla trí dhaoine aonair agus gnólachtaí a chur ar an eolas má tá 
baol ann go sáróidh siad na rialacha de thaisme nó má tá cúnamh á thabhairt acu do 
shealbhóirí cirt CMI má sháraítear na rialacha go hiarbhír; ag cur béim, dá bhrí sin, ar a 
thábhachtaí atá sé creat dlíthiúil Eorpach iomchuí a bheith ann chun cearta maoine 
intleachtúla a chosaint i ndáil le húsáid IS;

2. á thabhairt chun suntais go bhféadfadh comhtháthú comhsheasmhach na hintleachta 
saorga in earnáil an oideachais dul i ngleic le cuid de na dúshláin is mó a bhaineann leis 
an oideachas, cleachtais nuálacha teagaisc agus foghlama a chruthú, agus ar deireadh, 
dlús a chur leis an dul chun cinn i dtreo na Spriocanna Forbartha Inbhuanaithe a bhaint 
amach chun spriocanna Chlár Oibre 2030 don Oideachas a bhaint amach;

3. á athdhearbhú a thábhachtaí atá rochtain ar an gcultúr do gach saoránach ar fud an 
Aontais; á thabhairt chun suntais sa chomhthéacs sin a thábhachtaí atá malartú dea-
chleachtas idir na Ballstáit, saoráidí oideachais agus institiúidí cultúrtha agus 
geallsealbhóirí comhchosúla;  á mheas, thairis sin, go bhfuil sé ríthábhachtach go 
ndéanfar an úsáid is fearr agus is féidir a bhaint na hacmhainní atá ar fáil ar leibhéal AE 
agus ar an leibhéal náisiúnta araon chun rochtain ar chultúr a fheabhsú tuilleadh; á chur 
i bhfáth go bhfuil an iliomad roghanna ann chun rochtain a fháil ar chultúr agus gur 
cheart iniúchadh a dhéanamh ar gach cineál chun an rogha is iomchuí a chinneadh; á 
thabhairt chun suntais a thábhachtaí atá an chomhsheasmhacht le Conradh Marrakech;

4. á iarraidh ar an gCoimisiún acmhainneacht iomlán na hintleachta saorga (IS) a bhaint 
amach chun cumarsáid le saoránaigh a fheabhsú, trí ardáin chultúrtha agus chlosamhairc 
ar líne, mar shampla trí shaoránaigh a choinneáil ar an eolas faoina bhfuil ag tarlú ar 
leibhéal na cinnteoireachta, tríd an mbearna idir AE agus an pobal a laghdú, agus 
comhtháthú sóisialta idir saoránaigh AE a chur chun cinn;

5. á thabhairt chun suntais gur réimsí íogaire iad earnálacha an oideachais, an chultúir agus 
an closamhairc maidir le húsáid na hintleachta saorga agus na dteicneolaíochtaí 

gaolmhara ós rud é go bhfuil sé de chumas acu tionchar a imirt ar ár sochaithe agus ar 
na cearta bunúsacha a seasann na sochaithe sin leo; á áitiú, dá bhrí sin, gur cheart 
prionsabail eiticiúla atá ceangailteach ó thaobh dlí a urramú agus iad á n-imscaradh, á 
bhforbairt agus á n-úsáid;

6. ag tabhairt dá haire conas is féidir an intleacht shaorga agus teicneolaíochtaí gaolmhara 
a úsáid chun modhanna nua oideachais a fhorbairt nó a chur i bhfeidhm i réimsí lena n-
áirítear foghlaim teanga, cúrsaí acadúla i gcoitinne, foghlaim speisialaithe, etc; á 
thabhairt chun suntais a thábhachtaí atá sé ní hamháin na teicneolaíochtaí sin a úsáid 
chun críocha oideachais ach a thábhachtaí atá litearthacht dhigiteach agus feasacht an 
phobail ar na teicneolaíochtaí sin freisin; á chur i bhfáth a thábhachtaí atá sé na huirlisí 
cearta agus an saineolas ceart a chur ar fáil d’oideoirí, d’oiliúnóirí agus do dhaoine eile 
maidir leis an intleacht shaorga agus maidir leis na teicneolaíochtaí gaolmhara ó thaobh 
cad atá i gceist, cén chaoi a n-úsáidtear iad agus conas iad a úsáid mar uirlisí i gceart 
agus i gcomhréir leis an dlí, chun sáruithe ar CMI a sheachaint; á thabhairt chun suntais 
go háirithe a thábhachtaí atá litearthacht dhigiteach don fhoireann atá ag obair san 
oideachas, chomh maith le feabhas a chur ar an oiliúint dhigiteach do dhaoine 
scothaosta, i bhfianaise go bhfuil bunchoincheap na dteicneolaíochtaí sin ag glúine nua 
cheana féin, tar éis fás suas leo;

7. ag cur béim ar an bhfíoras gur cheart croíluachanna an Aontais amhail an daonlathas, 
meáin agus foinsí faisnéise neamhspleácha, saor in aisce, oideachas ardchaighdeáin, 
inbhuanaitheacht chomhshaoil, cothromaíocht inscne agus éagsúlacht chultúrtha agus 
teanga a choimirciú agus a chur chun cinn leis an intleacht shaorga Eorpach;

8. á iarraidh ar an gCoimisiún, ar na Ballstáit agus ar an bpobal gnó leas iomlán a bhaint as 
acmhainneacht IS chun na fíricí a sholáthar agus an bhréagnuacht, an bhréagaisnéis, an 
tseineafóibe agus an ciníochas ar ardáin chultúrtha agus chlosamhairc ar líne a 
chomhrac, agus ag an am céanna cinsireacht a sheachaint;

9. ag tabhairt dá haire go n-eascraíonn saincheisteanna a bhaineann le húinéireacht 
CMInna as neamhspleáchas an phróisis chruthaithigh; á mheas, i ndáil leis sin, nach 
mbeadh sé iomchuí féachaint le pearsantacht dhlítheanacha a thabhairt do 
theicneolaíochtaí IS;

10. ag tabhairt dá haire gur féidir ról tábhachtach a bheith ag IS maidir leis an éagsúlacht 
chultúrtha Eorpach agus náisiúnta a chur chun cinn agus a chosaint, go háirithe nuair a 
bhaineann ardáin chlosamhairc ar líne úsáid astu chun inneachar a chur chun cinn i 
measc custaiméirí;

11. ag tabhairt dá haire go bhféadfadh an intleacht shaorga leas a bhaint as an earnáil 
taighde, mar shampla tríd an ról a d’fhéadfadh a bheith ag an anailísíocht thuarthach ar 
shonraí a mhionchoigeartú, mar shampla maidir le réada cultúrtha a fháil agus a 
bhogadh; á chur i bhfáth nach mór do AE dlús a chur leis an infheistíocht agus 
comhpháirtíochtaí idir an earnáil tionsclaíochta agus an saol acadúil a chothú chun barr 
feabhais taighde ar an leibhéal Eorpach a fheabhsú;

12. ag tabhairt dá haire an ról tábhachtach atá ag na meáin neamhspleácha sa chultúr agus i 
saol laethúil na saoránach; á chur i bhfáth gur fadhb bhunúsach iad na meáin 
bhréagacha, mar go bhfuil sárú á dhéanamh de shíor ar chóipcheart agus ar CMInna; á 

iarraidh ar an gCoimisiún i gcomhar leis na Ballstáit, leanúint dá chuid oibre maidir le 
feasacht ar an bhfadhb sin a ardú, ag comhrac thionchar na meán bréige chomh maith 
leis na fadhbanna foinseacha; á mheas go bhfuil sé tábhachtach, thairis sin, straitéisí 
oideachais a fhorbairt chun litearthacht dhigiteach a fheabhsú go sonrach i ndáil leis an 
méid sin; 

13. ag tabhairt dá haire go bhféadfadh bogearraí atá bunaithe ar an intleacht shaorga, amhail 
bogearraí chun íomhánna a aithint, cur go mór le cumas saoráidí oideachais agus 
múinteoirí chun modhanna scolaíochta atá nua-aimseartha, nuálach agus ar 
ardchaighdeán a chur ar fáil agus a fhorbairt, feabhas a chur ar litearthacht dhigiteach 
agus ar ríomhscileanna an phobail ar fad, agus a chur ar chumas an oideachais a bheith 
níos inrochtana; á mheas, mar sin féin, gur cheart na modhanna scolaíochta sin a 
mheasúnú i dtaca lena n-iontaofacht agus lena gcruinneas agus gur cheart cothroime a 
áirithiú leo san oideachas, sa neamh-idirdhealú, agus i sábháilteacht leanaí agus 
mionaoiseach laistigh de shaoráidí oideachais agus nuair a bhíonn siad nasctha go 
cianda laistigh de chomhthéacs oideachais; á thabhairt chun suntais a thábhachtaí atá 
reachtaíocht maidir le príobháideachas agus cosaint sonraí chun cosaint leordhóthanach 
sonraí pearsanta a áirithiú, go háirithe sonraí leanaí, trí fhoinsí sonraí trédhearcacha 
agus iontaofa a urramaíonn CMInna; á mheas gur den ríthábhacht é nach ndéanfar na 
teicneolaíochtaí sin a chomhtháthú leis na córais atá ann cheana ach amháin más rud é 
go dtugtar cosaint iomlán do chearta bunúsacha agus do phríobháideachas; á chur i 
bhfáth, áfach, nach mór bogearraí aitheantais a úsáid chun críocha oideachais amháin 
agus nach n-úsáidtear iad in imthosca ar bith chun faireachán a dhéanamh ar rochtain ar 
bhunaíochtaí; á thabhairt chun suntais maidir leis sin go bhfuiltear ag brath ar shonraí 
seachtracha agus ar roinnt soláthraithe bogearraí a bhfuil ceannasaíocht acu sa 
mhargadh; á mheabhrú di gur cheart teicneolaíochtaí arna soláthar le hairgead poiblí a 
fhorbairt mar bhogearraí foinse oscailte chun comhroinnt agus athúsáid acmhainní a 
chumasú, chun iad a chur ar fáil ar fud AE agus ar an gcaoi sin na tairbhí a mhéadú agus 
caiteachas poiblí a laghdú, agus lánurraim á háirithiú don reachtaíocht is infheidhme, 
lena n-áirítear Treoir (AE) 2019/790 ó Pharlaimint na hEorpa agus ón gComhairle an 17 
Aibreán 2019 maidir le cóipcheart agus cearta gaolmhara sa Mhargadh Aonair 
Digiteach1;

14. ag tabhairt dá haire, más rud é go rachaidh úsáid na hintleachta saorga chun tairbhe na 
hearnála oideachais agus taighde, ní mór do AE oiliúint i scileanna na todhchaí a 
spreagadh, go háirithe cur chuige eiticiúil agus freagrach i leith teicneolaíochtaí 
intleachta saorga; á lua freisin, chun na críche sin, nár cheart an oiliúint sin a choinneáil 
go heisieach do dhaltaí a dhíríonn ar ábhair eolaíochta agus teicniúla, atá níos eolaí 
cheana féin ar na huirlisí sin, ach nach mór dóibh díriú ina ionad sin ar a mhéid daoine 
agus is féidir, go háirithe sna glúine níos óige;

15. á chur i bhfáth gur cheart aird ar leith a thabhairt ar go bhfuil an gá le hinfheistíocht i 
dtaighde agus i nuálaíocht maidir le húsáid agus forbairt na hintleachta saorga agus a 
feidhmeanna cultúrtha, i ndáil leis sin; á iarraidh ar an gCoimisiún maoiniú breise a 
fháil chun taighde agus nuálaíocht a chur chun cinn maidir le feidhmchláir IS sna 
hearnálacha sin;

1 IO L 130, 17.5.2019, lch. 92. 

16. á chur in iúl gur cúis mhór bhuartha di é go bhfuil scoileanna agus soláthraithe 
oideachais eile ag brath níos mó agus níos mó ar sheirbhísí teicneolaíochta oideachais, 
lena n-áirítear feidhmchláir intleachta saorga, arna gcur ar fáil ag cuideachtaí a bhfuil 
ceannasacht acu sa mhargadh, a bhfuil a bhformhór lonnaithe lasmuigh de AE;

17. á chur i bhfios go láidir an gá atá le litearthacht dhigiteach agus litearthacht intleachta 
saorga a áirithiú ar fud AE, go háirithe trí dheiseanna oiliúna a fhorbairt do mhúinteoirí; 
á áitiú gur cheart go rannchuideodh úsáid theicneolaíochtaí na hintleachta saorga i 
scoileanna leis an mbearna dhigiteach shóisialta agus réigiúnach a chúngú;

18. á thabhairt chun suntais gur féidir géarchéim phaindéim COVID-19 a mheas mar 
thréimhse phromhaidh le haghaidh teicneolaíochtaí digiteacha agus teicneolaíochtaí a 
bhaineann leis an intleacht shaorga a fhorbairt agus a úsáid in earnálacha an oideachais 
agus an chultúir, mar a léirítear leis an iliomad ardán scolaíochta ar líne agus uirlisí ar 
líne le haghaidh cur chun cinn cultúrtha a úsáidtear ar fud na mBallstát; á iarraidh ar an 
gCoimisiún, dá bhrí sin, na samplaí sin a mheas agus cur chuige coiteann AE á mheas 
aige maidir le níos mó úsáide a bhaint as na réitigh theicneolaíocha sin;

19. á chur i bhfios gur féidir le IS difear tromchúiseach a dhéanamh go háirithe do chosaint 
sonraí agus don phríobháideachas; á mholadh go gcomhlíontar na prionsabail a leagtar 
síos sa Rialachán Ginearálta maidir le Cosaint Sonraí (RGCS);

20. á iarraidh ar an gCoimisiún céimeanna níos éifeachtaí a ghlacadh chun sonraí pearsanta 
daltaí agus múinteoirí i réimse an oideachais a chosaint;

21. ag cur béim ar an bhfíoras go bhfuil an idirghníomhaíocht idir IS agus na tionscail 
chruthaitheachta casta agus nach mór domhain-mheasúnú a dhéanamh uirthi; á chur in 
iúl gur geal léi an staidéar leanúnach dar teideal ‘Treochtaí agus Forbairtí na hIntleachta 
Saorga - na Dúshláin atá roimh Chreat na gCeart Maoine Intleachtúil (CMI)’ agus an 
staidéar ar Chóipcheart agus ar Theicneolaíochtaí nua: bainistiú sonraí cóipchirt agus an 
Intleacht Shaorga’; á chur i bhfios go láidir a thábhachtaí atá sé soiléiriú a dhéanamh ar 
na coinníollacha a bhaineann le hinneachar atá cóipchirt-chosanta a úsáid mar ionchur 
sonraí (íomhánna, ceol, scannáin, bunachair sonraí, etc.) agus i dtáirgeadh aschuir 
chultúrtha agus chlosamhairc, bíodh sin á gcruthú ag daoine le cúnamh ón intleacht 
shaorga nó arna nginiúint go neamhspleách ag teicneolaíochtaí IS;  á iarraidh ar an 
gCoimisiún staidéar a dhéanamh ar thionchar na hintleachta saorga ar thionscail 
chruthaitheacha Eorpacha; á athdhearbhú a thábhachtaí atá sonraí Eorpacha agus ag cur 
in iúl gur geal léi na ráitis ón gCoimisiún i ndáil leis an méid sin, chomh maith leis an 
intleacht shaorga agus teicneolaíochtaí gaolmhara a bheith mar thosaíocht ar an gclár 
oibre;

22. ag cur béim ar ról phearsantacht an údair maidir le roghanna saora cruthaitheacha a 
léiriú arb ionann iad agus úrnuacht saothar2; á chur i bhfios go láidir a thábhachtaí atá 
teorainneacha agus eisceachtaí ó chóipcheart agus inneachar á úsáid mar ionchur sonraí, 
go háirithe san oideachas, sa saol acadúil agus sa taighde, agus i dtáirgeadh aschuir 
chultúrtha agus chlosamhairc, lena n-áirítear inneachar arna ghiniúint ag úsáideoirí; 

23. ag cur béim ar an bhfíoras go bhfuil an idirghníomhaíocht idir IS agus na tionscail 

2 Cúirt Bhreithiúnais an Aontais Eorpaigh, SI agus Brompton Bicycle Ltd v Chedech Get2Get, Cás C-833/18.

chruthaitheachta casta agus nach mór measúnú domhain a dhéanamh uirthi; á mheas gur 
cheart breithniú a dhéanamh ar shaothair theicniúla agus ealaíonta IS-ghinte a chosaint, 
chun cruthaitheacht den chineál sin a spreagadh;

24. á chur i bhfáth gur féidir bainistiú níos fearr ar shonraí cóipchirt a bhaint amach i 
gcomhthéacs an gheilleagair sonraí, ar mhaithe le luach saothair níos fearr a thabhairt 
d’údair agus taibheoirí, go háirithe chun údar agus úinéireacht cheart an inneachair a 
shainaithint go tapa, rud a rannchuideoidh le hísliú líon na saothar dílleachta; á thabhairt 
chun suntais, thairis sin, gur cheart réitigh theicneolaíocha IS a úsáid chun feabhas a 
chur ar an mbonneagar sonraí cóipchirt agus ar idirnascadh meiteashonraí i saothair, ach 
chun éascú a dhéanamh ar an oibleagáid trédhearcachta dá bhforáiltear in Airteagal 19 
den Treoir maidir le Cóipcheart agus Cearta Gaolmhara sa Mhargadh Aonair Digiteach 
ar mhaithe le faisnéis atá cothrom-le-dáta, ábhartha agus cuimsitheach maidir le saothair 
agus taibhithe údar agus taibheoirí a shaothrú, go háirithe i gcomhthéacs iolracht 
sealbhóirí cirt agus scéimeanna casta ceadúnúcháin;

25. á chur i bhfáth go bhfuil gá le hoibriú ar an mbealach is éifeachtúla chun claontacht i 
gcórais IS a laghdú, i gcomhréir le caighdeáin eiticiúla agus neamh-idirdhealaithe; á 
chur i bhfios go láidir gur cheart go mbeadh tacair sonraí a úsáidtear chun oiliúint a chur 
ar an intleacht shaorga chomh leathan agus is féidir chun ionadaíocht a dhéanamh ar an 
tsochaí ar an mbealach is fearr is ábhartha, gur cheart athbhreithniú a dhéanamh ar na 
haschuir chun gach cineál steiréitíopaí, idirdhealaithe agus claontachta a sheachaint, 
agus, nuair is iomchuí, gur cheart úsáid a bhaint as IS chun claontachtaí daonna a 
shainaithint agus a cheartú más ann dóibh; á iarraidh ar an gCoimsiún  roinnt straitéisí 
chun éascú a dhéanamh ar chomhroinnt straitéisí um dhíchlaonadh le haghaidh sonraí;

26. á iarraidh ar an gCoimisiún go ndéanfaí measúnú ar thionchar na hIntleachta Saorga 
agus na dteicneolaíochtaí a bhaineann leis an Intleacht Shaorga ar an earnáil 
chlosamhairc agus chruthaitheachta, go háirithe maidir le húdarthacht agus ceisteanna 
lena mbaineann;

27. á iarraidh go dtarlódh an plean gníomhaíochta um maoin intleachtúil a d’fhógair an 
Coimisiún chun aghaidh a thabhairt ar cheist na hintleachta saorga agus ar a tionchar ar 
earnálacha na cruthaitheachta, agus aird á tabhairt ar an ngá atá le cothromaíocht a 
bhaint amach idir cearta maoine intleachtúla a chosaint agus cruthaitheacht a spreagadh 
i réimsí an oideachais, an chultúir agus an taighde; á mheas go bhféadfadh AE a bheith 
ina cheannaire maidir le teicneolaíochtaí IS a chruthú má ghlacann sé creat rialála 
oibríochtúil agus má chuireann sé beartais phoiblí réamhghníomhacha chun feidhme, go 
háirithe maidir le cláir oiliúna agus tacaíocht airgeadais don taighde; á iarraidh ar an 
gCoimisiún measúnú a dhéanamh ar thionchar CMInna ar thaighde agus forbairt na 
hintleachta saorga agus na dteicneolaíochtaí gaolmhara, agus ar earnálacha an 
chlosamhairc agus na cruthaitheachta, go háirithe maidir le húdair, luach saothair 
cothrom d’údair agus ceisteanna gaolmhara;

28. á thabhairt chun suntais an ról ba cheart a bheith ag uirlisí teicneolaíochta atá bunaithe 
ar an intleacht shaorga a áireamh ó thaobh caomhnú, nochtadh agus rialú oidhreachta 
de, mar atá sna tionscadail taighde ghaolmhara freisin;

29. á chur i bhfáth go bhfuil gá le cothromaíocht a bhaint amach idir, ar thaobh amháin, 

forbairt córas IS agus a n-úsáid sna hearnálacha oideachais, cultúrtha agus closamhairc 
agus, ar an taobh eile, bearta chun iomaíocht agus iomaíochas margaidh a chosaint do 
chuideachtaí IS sna hearnálacha sin; ag cur béim ar an bhfíoras, i ndáil leis sin, gur gá 
cuideachtaí a spreagadh chun infheistíocht a dhéanamh i nuálaíocht i gcórais IS a 
úsáidtear sna hearnálacha sin, agus ag an am céanna a áirithiú nach bhfaighidh na 
daoine sin a chuireann na feidhmchláir sin ar fáil monaplacht mhargaidh;

30. á chur i bhfáth nach bhféadfar, i gcás ar bith, úsáid IS agus na dteicneolaíochtaí 
gaolmhara a chur i gcrích gan maoirseacht dhaonna; á athdhearbhú a thábhachtaí atá 
cearta bunúsacha agus ardcheannas uileghabhálach na reachtaíochta um chosaint sonraí 
agus príobháideachais, rud atá ríthábhachtach nuair atáthar ag déileáil le 
teicneolaíochtaí den sórt sin;

31. á iarraidh ar an gCoimisiún an tionchar a bhíonn ag an intleacht shaorga agus le 
teicneolaíochtaí a bhaineann leis an intleacht shaorga ar chruthú saothar closamhairc 
nua amhail domhainbhrionnú, agus chun iarmhairtí iomchuí dlíthiúla a bhunú a bheidh 
ag gabháil lena gcruthú, lena dtáirgeadh nó lena ndáileadh chun críocha mailíseacha;

32. ag tabhairt dá haire o bhféadfadh uathoibriú agus forbairt na hintleachta saorga a bheith 
ina bhagairt don fhostaíocht, agus ag cur béim ar an bhfíoras, athuair, nach mór tús áite 
a thabhairt do phoist a choimirciú, go háirithe in earnálacha an oideachais, an chultúir 
agus na cruthaitheachta;

33. á iarraidh ar an gCoimisiún  plean oideachais ar leibhéal AE maidir le litearthacht 
dhigiteach agus litearthacht IS a sheoladh, i gcomhar leis na Ballstáit, agus béim ar leith 
á leagan ar dhaltaí scoile agus ar an óige;

34. á iarraidh ar an gCoimisiún gnéithe dlíthiúla na n-aschur arna dtáirgeadh ag úsáid na 
dteicneolaíochtaí IS a mheas, chomh maith le hinneachar cultúrtha a ghintear le húsáid 
na hintleacht shaorga agus na dteicneolaíochtaí gaolmhara; á mheas go bhfuil sé 
tábhachtach tacú le táirgeadh inneachair chultúrtha;  á athdhearbhú, áfach, a thábhachtaí 
atá sé creat uathúil CMI an Aontais a chosaint agus gur cheart aon athrú a dhéanamh 
leis an gcúram cuí is gá, ionas nach gcuirfear isteach ar an gcothromaíocht íogair; á 
iarraidh ar an gCoimisiún measúnú cuimsitheach a ullmhú maidir le pearsantacht 
dhlítheanach a d’fhéadfadh a bheith ag an inneachar a tháirgtear le hintleacht shaorga, 
chomh maith le cearta maoine intleachtúla a chur i bhfeidhm ar inneachar a ghintear leis 
an intleacht shaorga agus ar inneachar a cruthaíodh le húsáid uirlisí na hintleachta 
saorga;

35. á iarraidh ar an gCoimisiún ceanglais a bhunú maidir le soláthar agus úsáid na 
hintleachta saorga agus na dteicneolaíochtaí gaolmhara ag comhlachtaí earnála poiblí 
AE, chun comhlíonadh dhlí an Aontais agus cearta bunúsacha a áirithiú; á thabhairt 
chun suntais an breisluach a bhaineann le hionstraimí amhail comhairliúcháin phoiblí 
agus measúnuithe tionchair, a bheidh le reáchtáil sula ndéanfar córais IS a sholáthar nó 
a úsáid, mar a mholtar i dtuarascáil an Rapóirtéara Speisialta do Chomhthionól 
Ginearálta na Náisiún Aontaithe maidir leis an intleacht shaorga agus a tionchar ar 
shaoirse tuairimíochta agus cainte3;

3 Tuarascáil ón Rapóirtéir Speisialta maidir leis an gceart chun tuairimí agus tuairimí a nochtadh a chur chun 

36. á iarraidh ar an gCoimisiún rialacha a leagan síos chun idir-inoibritheacht éifeachtach 
sonraí a ráthú, chun go mbeidh an t-inneachar a cheannaítear ar ardán inrochtana trí aon 
uirlis dhigiteach, gan beann ar an mbranda; 

37. ag cur béim ar an bhfíoras nach féidir na dúshláin a eascraíonn as úsáid na hintleachta 
saorga agus na dteicneolaíochtaí gaolmhara a shárú ach amháin trí oibleagáidí cáilíochta 
sonraí agus ceanglais trédhearcachta agus mhaoirseachta a bhunú, chun go mbeidh an 
pobal agus na húdaráis in ann measúnú a dhéanamh ar chomhlíonadh dhlí an Aontais 
agus na gceart bunúsach; ag tnúth leis na tograí ón gCoimisiún tar éis a theachtaireachta 
maidir le straitéis Eorpach le haghaidh sonraí4 i ndáil le tacair sonraí a chomhroinnt 
agus a chomhthiomsú;

38. á iarraidh ar an gCoimisiún, ina theannta sin, machnamh a dhéanamh, i ndlúthchomhar 
leis na Ballstáit agus leis na geallsealbhóirí ábhartha, ar mheicníochtaí fíoraithe nó ar 
chórais a fhorbairt d’fhoilsitheoirí, údair, cruthaitheoirí, etc., chun cuidiú leo an t-
inneachar a d’fhéadfaidís a úsáid a fhíorú agus a chinneadh ar bhealach níos éasca cad 
atá faoi chosaint reachtaíocht CMI.

cinn agus a chosaint, https://undocs.org/A/73/348.
4 COM(2020) 66 final, https://ec.europa.eu/info/sites/info/files/communication-european-strategy-data-
19feb2020_en.pdf.

